
Nota ta’ spjegazzjoni 

 

Dan l-anness jagħti l-ewwel deskrizzjoni preliminari tal-Pilastru Ewropew tad-

Drittijiet Soċjali għall-konsultazzjoni tal-pubbliku ġenerali. Il-Pilastru hu maħsub 

biex jiġi stabbilit fiż-żona tal-euro, iżda jkun miftuħ ukoll għal Stati Membri oħra biex 

jingħaqdu fuq bażi volontarja. 

Il-Pilastru jissejjes fuq l-objettivi u d-drittijiet soċjali mnaqqxa fil-liġi primarja tal-

UE, li tikkonsisti fit-Trattat dwar l-Unjoni Ewropea (TUE), it-Trattat dwar il-

Funzjonament tal-Unjoni Ewropea (TFUE), il-Karta tad-Drittijiet Fundamentali u l-

każistika tal-Qorti tal-Ġustizzja tal-Unjoni Ewropea. Sabiex tiġi żgurata bażi wiesgħa 

biżżejjed għall-konsultazzjoni, il-Pilastru jmiss kemm l-oqsma li fihom l-UE għandha 

l-kompetenza li tilleġiżla, kif ukoll oħrajn fejn l-Istati Membri huma primarjament 

responsabbli, u fejn ir-rwol tal-UE huwa aktar komplementari u ta' appoġġ. Jispira 

ruħu wkoll mill-prattiki fil-livell nazzjonali u mis-sorsi internazzjonali tal-liġi.  

Id-deskrizzjoni tal-Pilastru ma ttennix id-drittijiet eżistenti, li jibqgħu validi, u lanqas 

ma timmodifikahom. L-għan huwa li tikkomplementahom billi tesponi fid-dettall il-

prinċipji essenzjali li għandhom isiru komuni għall-Istati Membri parteċipanti għat-

twettiq tal-politika soċjali u tal-impjieg tagħhom, b'enfasi speċifika fuq il-ħtiġijiet u l-

isfidi li tħabbat wiċċha magħhom iż-żona tal-euro. Ladarba jkun stabbilit, il-Pilastru 

għandu jkun qafas ta’ referenza biex jeżamina l-prestazzjoni tal-Istati Membri 

parteċipanti fil-qasam soċjali u tal-impjiegi, biex imexxi r-riformi fil-livell nazzjonali 

u, b’mod aktar speċifiku, biex iservi bħala kumpass għall-konverġenza mġedda fiż-

żona tal-euro. 

Il-prinċipji ppreżentati hawn huma maqsuma skont 20 dominju politiku, li jitqiesu 

essenzjali biex is-sistemi tal-assistenza soċjali u s-swieq tax-xogħol ikunu ġusti u 

jiffunzjonaw tajjeb. Dawn iqisu l-kunsiderazzjonijiet ekonomiċi u soċjali u d-diversità 

kbira ta' sitwazzjonijiet fl-Ewropa u r-realtajiet dejjem jinbidlu fil-ħajja reali. 

Jindirizzaw it-tħassib prinċipali għal Unjoni Ekonomika u Monetarja aktar profonda 

u ġusta, bħall-ħtieġa li titjieb il-kompetittività, tiżdied il-parteċipazzjoni fis-suq tax-

xogħol, l-iżvilupp ta' pjattaformi ta' protezzjoni soċjali adegwati, l-isfruttament tal-

potenzjal tal-persuni, tiġi żgurata s-sostenibbiltà tal-finanzi pubbliċi u tiżdied il-

kapaċità ta' aġġustament u r-reżiljenza tal-istrutturi ekonomiċi.  

Il-prinċipji ppreżentati hawnhekk ikopru ċ-ċittadini tal-UE u ċ-ċittadini ta' pajjiżi 

terzi li jirrisjedu legalment fl-UE, attivi jew mhux attivi, f'konformità mal-

formulazzjoni ta' kull prinċipju. B'mod provviżorju, għall-iskop ta' din il-

konsultazzjoni, it-terminu "ħaddiem" jiddeżinja kwalunkwe persuna li, għal ċertu 

perjodu ta' żmien, twettaq servizzi għal persuna oħra u b'kumpens ta' dan tirċievi 

remunerazzjoni, u taġixxi taħt id-direzzjoni ta' dik il-persuna fejn għandha x'taqsam, 

b'mod partikolari, id-determinazzjoni taż-żmien, tal-post u tal-kontenut tax-xogħol 

tiegħu jew tagħha.  

"Ħaddiema għal rashom" tiddeżinja l-persuni kollha li jwettqu attività bi qligħ għal 

rashom. "Impjegati" tirreferi kemm għall-ħaddiema kif ukoll għall-ħaddiema għal 

rashom. Matul il-proċess ta' konsultazzjoni jista' jkun hemm bżonn jiġi definit mill-

ġdid il-kamp ta' applikazzjoni ta' dawn it-termini.  

L-għażla u l-formulazzjoni tal-prinċipji jibbażaw ruħhom, inter alia, fuq il-gwida 

eżistenti fis-Semestru Ewropew għall-koordinazzjoni tal-politika ekonomika, fuq il-

leġiżlazzjoni sekondarja tal-UE u fuq il-gwida tal-"liġi mhux vinkolanti" meta din 

teżisti. Sabiex kull prinċipju jiġi inkwadrat aħjar, id-deskrizzjoni tagħti indikazzjoni 

tal-isfidi prinċipali li jridu jiġu affaċċjati, tindika l-valur miżjud ta' kull prinċipju u 

tfakkar id-drittijiet korrispondenti fil-liġi primarja permezz ta' kaxxi apposta, fejn 

applikabbli. Il-prinċipji jridu jiġu diskussi b'mod estensiv u jiġu definiti mill-ġdid fil-

kuntest tal-proċess ta' konsultazzjoni, bl-għan li tiġi ffinalizzata l-proposta għal 

Pilastru Ewropew tad-Drittijiet Soċjali fl-2017.  

KAPITOLU I: OPPORTUNITAJIET U AĊĊESS 

INDAQS GĦAS-SUQ TAX-XOGĦOL 

 

 
1. Il-ħiliet, l-edukazzjoni u t-tagħlim tul il-ħajja 

 

Il-ħiliet bażiċi fil-lingwa, fil-litteriżmu, fin-numeriżmu u fl-ICT, li huma l-bażi għat-

tagħlim, għadhom sfida għal sehem sinifikanti tal-popolazzjoni, mit-tfal sal-adulti. 

Sabiex jiżdiedu l-kwalità u r-rilevanza tal-eżiti tal-edukazzjoni, is-sistemi tal-

edukazzjoni u tat-taħriġ iridu jsiru aktar effettivi, ekwi u adattati aħjar għall-ħtiġijiet 

tas-suq tax-xogħol u tas-soċjetà. L-aċċess ugwali għall-kisba ta' ħiliet bażiċi u 

kompetenzi ewlenin fl-edukazzjoni inizjali, irrispettivament mill-mezzi ekonomiċi, 

irid jiġi integrat ma' oppotunitajiet ta' kwalità għall-adulti biex jiksbu ħiliet bażiċi u 

kompetenzi ewlenin matul il-ħajja. It-tixjiħ tal-popolazzjoni, il-ħajja tax-xogħol itwal 

u ż-żieda fl-immigrazzjoni ta' ċittadini minn pajjiżi terzi jirrikjedu azzjonijiet 

addizzjonali għat-titjib tal-ħiliet u għat-tagħlim tul il-ħajja, sabiex wieħed jirnexxilu 

jadatta għat-tibdil fit-teknoloġija u għas-swieq tax-xogħol li dejjem jinbidlu. 

   
a. Kull persuna għandu jkollha aċċess għal edukazzjoni u taħriġ ta' kwalità matul 

ħajjitha sabiex tikseb livell adegwat ta' ħiliet bażiċi u kompetenzi ewlenin biex tkun 

tista' tipparteċipa b'mod attiv fis-soċjetà u fid-dinja tax-xogħol. Iż-żgħażagħ bi ftit 

kwalifiki u l-adulti fl-età tax-xogħol għandhom jitħeġġu jtejbu l-ħiliet tagħhom. 

 

L-Artikolu 14 tal-Karta tad-Drittijiet Fundamentali jistabbilixxi: Kull persuna għandha d-dritt għall-

edukazzjoni u li jkollha aċċess għall-formazzjoni professjonali u kontinwa. Dan id-dritt jinkludi l-

possibbilità li wieħed jirċievi edukazzjoni obbligatorja bla ħlas. 

 

L-Artikoli 165 u 166 tat-TFUE jistabbilixxu li l-Unjoni għandha timplimenta politika dwar il-

formazzjoni vokazzjonali u għandha tikkontribwixxi għall-iżvilupp ta' edukazzjoni ta' kwalità billi 

tinkoraġġixxi l-kooperazzjoni bejn l-Istati Membri, billi tappoġġa u tissupplimenta l-azzjonijiet 

tagħhom. 

 

 

2. Kuntratti tax-xogħol flessibbli u siguri 

 

Il-kuntratti flessibbli jistgħu jiffaċilitaw id-dħul fis-suq tax-xogħol u jippromwovu t-

tranżizzjonijiet fil-karriera, filwaqt li jippermettu lil min iħaddem iwieġeb għaċ-ċaqliq 

fid-domanda.  L-ekonomiji diġitali qegħdin ibiddlu l-mudelli tax-xogħol u jwasslu 

għal forom ġodda ta' xogħol bħall-impjieg indipendenti.   Dan jista' jwassal għal 

perkorsi differenti għad-dħul fis-suq tax-xogħol u jista' jgħin biex il-popolazzjoni 

tibqa' attiva. Madankollu, għad fadal differenzi kbar fil-kundizzjonijiet tax-xogħol fit-

tipi differenti ta' kuntratti tax-xogħol.   

Barra minn hekk, jeżistu "żoni griżi", bħall-impjieg indipendenti "dipendenti" u 

"fittizju", li jwasslu għal sitwazzjonijiet ta' inċertezza legali u għal ostakli fl-aċċess 

għall-protezzjoni soċjali. Dawn il-fenomeni jistgħu joħolqu prekarjetà u/jew swieq 

tax-xogħol segmentati fuq żewġ livelli, li jxekklu l-produttività u jwasslu għall-

esklużjoni. L-impjieg mhux permanenti jista' jżid ir-riskji ta' prekarjetà permezz ta' 

livelli aktar baxxi ta' protezzjoni kontra s-sensja, il-paga aktar baxxa, l-aċċess limitat 

għall-protezzjoni soċjali u għat-taħriġ. Permezz tat-tqarrib lejn tipi ta' kuntratti li 

għandhom garanziji u kostijiet komparabbli, l-impjieg temporanju jista' jkun pass 'il 

quddiem lejn impjieg stabbli u sigur, filwaqt li tiżdied ir-reżiljenza tas-swieq tax-

xogħol għax-xokkijiet. 

 
a. It-trattament ugwali għandu jiġi żgurat, irrispettivament mill-kuntratt tax-xogħol, 

sakemm it-trattament differenti ma jkunx iġġustifikat minħabba raġunijiet 

oġġettivi. Għandu jiġi evitat l-użu ħażin jew l-abbuż ta' relazzjonijiet tax-xogħol 

mhux permanenti. 

 

b. Il-flessibbiltà fil-kundizzjonijiet tal-impjieg tista' taġevola d-dħul fis-suq tax-xogħol 

u żżomm l-abbiltà ta' min iħaddem li jwieġeb malajr għaċ-ċaqliq fid-domanda; 

madankollu, għandha tiġi żgurata t-tranżizzjoni lejn kuntratti miftuħa.   

 

L-Artikolu 153 tat-TFUE jistabbilixxi li l-Unjoni għandha tadotta rekwiżiti minimi, kif ukoll issostni u 

tikkomplementa l-attivitajiet tal-Istati Membri fil-qasam tal-kundizzjonijiet tax-xogħol. 

 

 

3. Tranżizzjonijiet professjonali siguri 

 

Il-ħajja tax-xogħol qed issir dejjem aktar diversa, anki permezz ta' postijiet tax-xogħol 

u forom ta' impjiegi multipli, interruzzjonijiet tal-karriera, mobilità akbar u bidliet 

professjonali matul il-ħajja. Sabiex nagħmlu l-aħjar mill-bidla teknoloġika u mis-

swieq tax-xogħol li qed jinbidlu b'rata mgħaġġla, jinħtieġ l-appoġġ rapidu u mtejjeb 

għat-tranżizzjonijiet professjonali u tal-impjieg, kif ukoll l-appoġġ għat-titjib tal-ħiliet 

tul il-ħajja tax-xogħol.  

It-titjib tal-ħiliet jirrikjedi investiment mill-ħaddiema individwali, mill-kumpaniji u 

mis-soċjetà. Ċerti intitolamenti għall-protezzjoni soċjali, bħall-pensjonijiet 

okkupazzjonali, il-benefiċċji tal-qgħad, l-assigurazzjoni tas-saħħa jew l-intitolamenti 

għat-taħriġ mhux dejjem jistgħu jiġu ttrasferiti faċilment meta wieħed ibiddel l-

impjieg, u lanqas ma jistgħu jiġu vvalorizzati jew akkumulati meta wieħed jibda 

jaħdem għal rasu. Min-naħa l-oħra, xi wħud mill-intitolamenti ta' dawk li qed ifittxu 

imjpieg jew tal-persuni mhux attivi ma għandhomx ikunu ta' diżinċentiv għal min 

jixtieq jirritorna fid-dinja tax-xogħol jew jibda n-negozju tiegħu.  

 
a. Il-persuni kollha fl-età tax-xogħol għandu jkollhom aċċess għal assistenza 

individwali għat-tfittix ta' impjieg u jkunu mħeġġa jibdew jitħarrġu u jtejbu l-ħiliet 

tagħhom sabiex itejbu s-suq tax-xogħol jew il-prospetti imprenditorjali u t-

tranżizzjonijiet professjonali u tal-impjieg aktar mgħaġġla. 

b. Il-preżervazzjoni u l-portabbiltà tal-intitolamenti soċjali u għat-taħriġ akkumulati 

matul il-karriera għandhom jiġu żgurati sabiex jiġu ffaċilitati t-tranżizzjonijiet 

professjonali u tal-impjieg. 

 

 

 

L-Artikolu 151 tat-TFUE jistabbilixxi li l-Unjoni u l-Istati Membri għandu jkollhom bħala objettiv il-

promozzjoni tal-impjieg. L-Artikolu 153 tat-TFUE jistabbilixxi li l-Unjoni għandha ssostni u 

tikkomplementa l-attivitajiet tal-Istati Membri fl-oqsma tas-sigurtà soċjali u tal-protezzjoni soċjali tal-

ħaddiema, tal-ġlieda kontra l-esklużjoni soċjali, u tal-modernizzazzjoni tas-sistemi ta' protezzjoni 

soċjali. 

 

 

4. Appoġġ attiv għall-impjiegi 

 

Il-qagħad persistenti, rikorrenti kif ukoll fit-tul, b'mod partikolari għaż-żgħażagħ u 

għall-persuni bi ftit kwalifiki, jirrikjedi appoġġ adegwat u mmirat għal min jixtieq 

(jerġa') jidħol fil-ħajja tax-xogħol, kif ukoll miżuri biex jiġu żviluppati ħiliet, 

kwalifiki, jew esperjenza ta' xogħol li jgħinu lil dawk li jixtiequ jbiddlu l-

okkupazzjoni tagħhom. Aċċess rapidu u effettiv għal tali miżuri jista' jipprevjeni l-

esklużjoni soċjali u mis-suq tax-xogħol.  

 
a. Dawk kollha li għandhom inqas minn 25 sena għandhom jirċievu offerta ta’ 

xogħol ta’ kwalità tajba, edukazzjoni kontinwa, apprendistat jew taħriġ fi żmien 

erba' xhur minn meta jsiru qiegħda jew minn meta jwaqqfu l-edukazzjoni formali. 

 
b. Għandu jiġi żgurat ukoll li l-persuni qiegħda fit-tul irreġistrati jingħataw 

valutazzjoni individwali fid-dettall u gwida u ftehim ta' integrazzjoni f'impjieg li 

jikkonsisti f'offerta individwali ta' servizzi u l-identifikazzjoni ta' punt uniku ta' 

kuntatt mhux aktar tard minn meta jagħlqu 18-il xahar qiegħda. 

 

 

L-Artikolu 151 tat-TFUE jistabbilixxi li l-Unjoni u l-Istati Membri għandu jkollhom bħala objettiv il-

promozzjoni tal-impjieg. L-Artikolu 153 jistabbilixxi wkoll li l-Unjoni għandha tadotta rekwiżiti 

minimi, kif ukoll issostni u tikkomplementa l-isforzi tal-Istati Membri biex jippromwovu l-

integrazzjoni tal-persuni esklużi mis-suq tax-xogħol. 

 

 

5. Ugwaljanza bejn is-sessi u l-bilanċ bejn ix-xogħol u l-ħajja privata 

 

In-nisa għadhom mhumiex irrappreżentati biżżejjed fl-impjieg, iżda huma 

rrappreżentati żżejjed fix-xogħol part-time u fis-setturi bi ħlas baxx u jirċievu ħlas fis-

siegħa aktar baxx minkejja li qabżu lill-irġiel fil-livell edukattiv milħuq. L-appoġġ tal-

parteċipazzjoni tagħhom fis-suq tax-xogħol huwa fundamentali sabiex jiġu żgurati l-

opportunitajiet indaqs, u huwa imperattiv ekonomiku fil-kuntest tat-tixjiħ tal-forza 

tax-xogħol.  

In-nuqqas ta' liv adegwat u ta' arranġamenti ta' indukrar tat-tfal u ta' membri tal-

familja dipenedenti oħra jista' jiskoraġġixxi lill-persuni b'responsabbiltajiet ta' kura, 

partikolarment in-nisa, milli jissoktaw bl-impjieg tagħhom jew jirritornaw fid-dinja 

tax-xogħol. L-ostakli għall-parteċipazzjoni tan-nisa fis-suq tax-xogħol jinkludu 

nuqqas ta' politiki adegwati li joħolqu bilanċ bejn ix-xogħol u l-ħajja privata, 

diżinċentivi fiskali għat-tieni sors ta' dħul jew tassazzjoni eċċessiva fuq ix-xogħol, u l-

isterjotipi fl-oqsma tal-istudju u tal-okkupazzjoni. 

L-aċċess tal-ħaddiema għal rashom jew tal-ħaddiema li ma għandhomx kuntratti full-

time u permanenti għal liv bi ħlas marbut mal-familja jew skemi tal-assigurazzjoni, 

għadu mhuwiex uniformi. Barra minn hekk, in-nuqqas ta' possibbiltajiet u ta' 

inkoraġġiment għall-irġiel biex jieħdu l-liv qiegħed isaħħaħ ir-rwoli tan-nisa bħala 

dawk primarjament responsabbli għall-kura, b'effetti negattivi fuq l-okkupazzjoni 

femminili.  

Qegħdin ukoll jiżdiedu l-opportunitajiet li wieħed ikun flessibbli fl-organizzazzjoni 

tax-xogħol, parzjalment minħabba l-ambjent diġitali u l-għadd ta' okkupazzjonijiet 

diversi fl-ekonomija kollaborattiva u ta' kondiviżjoni. L-arranġamenti flessibbli tax-

xogħol jistgħu jgħinu wkoll biex jiffaċilitaw il-bilanċ bejn ix-xogħol u l-ħajja privata 

billi jippermettu kemm lill-impjegati kif ukoll lill-kumpaniji biex jadattaw l-iskedi u l-

mudelli ta' xogħol għall-ħtiġijiet tagħhom.  
 

 
a. Għandha titrawwem l-ugwaljanza bejn is-sessi fis-suq tax-xogħol u fl-edukazzjoni, 

billi jiġi żgurat it-trattament indaqs fl-oqsma kollha, inkluż il-ħlas, u jiġu indirizzati 

l-ostakli għall-parteċipazzjoni tan-nisa u tiġi evitata s-segregazzjoni 

okkupazzjonali.  

 
b. Il-ġenituri u dawk kollha b'responsabbiltajiet ta' kura għandu jkollhom aċċess għal 

arranġamenti adegwati ta' liv għat-tfal u għal qraba oħra dipendenti, u aċċess 

għas-servizzi ta' kura
1. Għandu jitħeġġeġ l-użu ta' arranġamenti ta' liv ugwali bejn 

is-sessi, permezz ta' miżuri bħall-għoti ta' liv b'remunerazzjoni għall-ġenituri, 

kemm l-irġiel kif ukoll in-nisa. 

 

c. Bi ftehim bejn min iħaddem u l-impjegati, għandhom isiru disponibbli u jkunu 

mħeġġa arranġamenti ta' xogħol flessibbli, inkluż fil-qasam tal-ħin tax-xogħol, 

filwaqt li jitqiesu l-ħtiġijiet kemm tal-ħaddiema kif ukoll ta' min iħaddem. 

 

                                                 
1 F'konformità mal-Prinċipji 17-18 ta' hawn taħt. 

L-Artikolu 33 tal-Karta tad-Drittijiet Fundamentali jistabbilixxi: Sabiex wieħed jirrikonċilja l-ħajja tal-

familja u l-ħajja professjonali, kull persuna għandha d-dritt għall-protezzjoni mit-tkeċċija għal xi 

raġuni konnessa mal-maternità, u d-dritt għal leave tal-maternità mħallas u għal leave parentali wara 

t-twelid jew l-adozzjoni ta' tifel jew tifla. 

L-Artikolu 153 tat-TFUE jistabbilixxi li l-Unjoni għandha tadotta rekwiżiti minimi, kif ukoll issostni u 

tikkomplementa l-attivitajiet tal-Istati Membri fil-qasam tal-ambjent tax-xogħol, tal-kundizzjonijiet tax-

xogħol, kif ukoll tal-ugwaljanza bejn l-irġiel u n-nisa rigward l-opportunitajiet u t-trattament fis-suq 

tax-xogħol. 

Barra dan, l-Artikolu 24 tal-Karta tad-Drittijiet Fundamentali jistabbilixxi: L-ugwaljanza bejn in-nisa u 

l-irġiel għandha tiġi żgurata fl-oqsma kollha, inkluż l-impjieg, ix-xogħol u l-paga. Il-prinċipju ta' 

ugwaljanza m'għandux jimpedixxi li jinżammu fis-seħħ jew jiġu adottati miżuri maħsuba biex jagħtu 

vantaġġi speċifiċi lis-sess l-anqas irrappreżentat. 

L-Artikolu 3 tat-TUE jistabbilixxi li l-Unjoni għandha tiġġieled kontra l-esklużjoni soċjali u d-

diskriminazzjoni.  Barra min hekk, l-Artikolu 8 tat-TFUE jistabbilixxi li l-Unjoni għandha timmira li 

telimina l-inugwaljanzi u li tinkoraġġixxi l-ugwaljanza bejn l-irġiel u n-nisa. L-Artikolu 19 tat-TFUE 

jistabbilixxi li l-Unjoni tista' tieħu azzjoni xierqa sabiex tiġġieled id-diskriminazzjoni li tkun ibbażata 

fuq is-sess, ir-razza jew l-oriġini etnika, ir-reliġjon jew it-twemmin, id-diżabilità, l-età jew it-tendenzi 

sesswali. L-Artikolu 153 tat-TFUE jistabbilixxi li l-Unjoni għandha tadotta rekwiżiti minimi, kif ukoll 

issostni u tikkomplementa l-attivitajiet tal-Istati Membri fil-qasam tal-integrazzjoni ta' persuni esklużi 

mis-suq tax-xogħol, kif ukoll tal-ugwaljanza bejn l-irġiel u n-nisa rigward l-opportunitajiet u t-

trattament fis-suq tax-xogħol. 

 
6. Opportunitajiet indaqs  

 

 

Id-diskriminazzjoni bbażata fuq is-sess, ir-razza jew l-oriġini etnika, ir-reliġjon jew it-

twemmin, id-diżabilità, l-età jew it-tendenzi sesswali hija illegali fl-Unjoni kollha. 

Madankollu ċerti gruppi jħabbtu wiċċhom ma' diffikultajiet meta jiġu biex jidħlu fid-

dinja tax-xogħol. B'mod partikolari, iċ-ċittadini ta' pajjiżi terzi u l-minoritajiet etniċi 

mhumiex irrappreżentati biżżejjed fid-dinja tax-xogħol u jinsabu f'riksju akbar ta' 

faqar u esklużjoni soċjali. Huwa importanti li jiġu indirizzati l-ostakli għall-

parteċipazzjoni tagħhom, li jistgħu jinkludu ostakli lingwistiċi jew diskrepanzi fir-

rikonoxximent tal-ħiliet u tal-kwalifiki. Sa fejn għandha x'taqsam id-diskriminazzjoni 

abbażi ta' nazzjonalità u oriġini etnika, l-esperjenza prattika turi nuqqas ta' għarfien 

kemm ta' min iħaddem fir-rigward tal-prattiki ta' reklutaġġ mhux diskriminatorji, kif 

ukoll tal-vittimi tad-diskriminazzjoni marbuta mad-drittijiet tagħhom.  

 

L-appoġġ tal-parteċipazzjoni tagħhom fis-suq tax-xogħol huwa fundamentali sabiex 

jiġu żgurati l-opportunitajiet indaqs, u huwa imperattiv ekonomiku fil-kuntest tat-

tixjiħ tal-forza tax-xogħol. 
 

a. Il-parteċipazzjoni fis-suq tax-xogħol ta' gruppi mhux irrappreżentati biżżejjed 

għandha tissaħħaħ, filwaqt li jiġi żgurat it-trattament indaqs fl-oqsma kollha, 

inkluż permezz tas-sensibilizzazzjoni u billi tiġi indirizzata d-diskriminazzjoni. 
 

 

L-Artikolu 21 tal-Karta tad-Drittijiet Fundamentali jistabbilixxi: Kull diskriminazzjoni bbażata fuq is-

sess, ir-razza, il-kulur, l-oriġini etnika jew soċjali, il-karatteristiċi ġenetiċi, il-lingwa, ir-reliġjon jew it-

twemmin, l-opinjoni politika jew xi opinjoni oħra, l-appartenenza għal minoranza nazzjonali, il-

proprjetà, it-twelid, id-diżabilità, l-età jew l-orjentazzjoni sesswali għandha tkun ipprojbita.  

L-Artikolu 3 tat-TUE jistabbilixxi li l-Unjoni għandha tiġġieled kontra l-esklużjoni soċjali u d-

diskriminazzjoni.  Barra min hekk, l-Artikolu 8 tat-TFUE jistabbilixxi li l-Unjoni għandha timmira li 

telimina l-inugwaljanzi u li tinkoraġġixxi l-ugwaljanza bejn l-irġiel u n-nisa. L-Artikolu 19 tat-TFUE 

jistabbilixxi li l-Unjoni tista' tieħu azzjoni xierqa sabiex tiġġieled id-diskriminazzjoni li tkun ibbażata 

fuq is-sess, ir-razza jew l-oriġini etnika, ir-reliġjon jew it-twemmin, id-diżabilità, l-età jew it-tendenzi 

sesswali. L-Artikolu 153 tat-TFUE jistabbilixxi li l-Unjoni għandha tadotta rekwiżiti minimi, kif ukoll 

issostni u tikkomplementa l-attivitajiet tal-Istati Membri fil-qasam tal-integrazzjoni ta' persuni esklużi 

mis-suq tax-xogħol, kif ukoll tal-ugwaljanza bejn l-irġiel u n-nisa rigward l-opportunitajiet u t-

trattament fis-suq tax-xogħol. 

KAPITOLU II: KUNDIZZJONIJIET TAX-XOGĦOL ĠUSTI 

 

 
7. Il-kundizzjonijiet tal-impjieg   

 

Il-forom ġodda ta' impjieg flessibbli jirrikjedu attenzjoni addizzjonali fl-

ispeċifikazzjoni tan-natura, il-volum jew it-tul ta' żmien tax-xogħol, fl-

identifikazzjoni ta' min iħaddem u l-livell assoċjat ta' protezzjoni soċjali u biex jiġu 

evitati l-abbużi fil-perjodu ta' prova. Il-forom ta' impjiegi deċentralizzati u 

awtoorganizzati jistgħu jżidu l-awtonomija tal-ħaddiema u jistimolaw l-iżvilupp tan-

negozju, filwaqt li jwasslu għal nuqqas ta' għarfien tad-drittijiet u għal dubji dwar ir-

rekwiżiti ta' informazzjoni għal min iħaddem. Id-dispożizzjonijiet legali eżistenti tal-

UE dwar l-informazzjoni li trid tingħata lill-impjegati dwar il-kundizzjonijiet tal-

impjieg ma japplikawx mill-bidu tal-impjieg u l-applikazzjoni tagħhom issir aktar 

diffiċli f'mudelli ta' organizzazzjonijiet tan-negozju transnazzjonali, mobbli, diġitali u 

delokalizzati. Ir-regolamentazzjoni kumplessa, mhux ċara u li tiswa l-flus, li tirregola 

t-terminazzjoni ta' kuntratti indefiniti, twassal għal nuqqas ta' rieda fost il-kumpaniji 

biex jirreklutaw kif ukoll għal nuqqas ta' uniformità fl-infurzar tar-regoli fis-seħħ.   

 
a. Kull ħaddiem għandu jiġi informat bil-miktub qabel ma jibda l-impjieg, dwar id-

drittijiet u l-obbligi li ġejjin mir-relazzjoni tax-xogħol.   

 

b. Jekk hu previst perjodu ta' prova, il-perjodu ta' prova għandu jkun ta' tul ta' żmien 

raġonevoli; qabel ma dan jibda, il-ħaddiema għandhom jirċievu informazzjoni 

dwar il-kundizzjonijiet tiegħu. 

 

c. Is-sensja ta' ħaddiem trid tkun iġġustifikata, ippreċeduta minn perjodu ta' preavviż, 

u għandu jkun hemm kumpens adegwat marbut magħha kif ukoll aċċess għal 

appell rapidu u effettiv għal sistema imparzjali ta' soluzzjoni tat-tilwim. 

 

L-Artikolu 30 tal-Karta tad-Drittijiet Fundamentali jistabbilixxi: Kull ħaddiem għandu d-dritt għall-

protezzjoni kontra tkeċċija mhux iġġustifikata, skont il-liġi tal-Unjoni u skont il-liġijiet u l-prassi 

nazzjonali. 

L-Artikolu 153 tat-TFUE jistabbilixxi li l-Unjoni għandha tadotta rekwiżiti minimi, kif ukoll issostni u 

tikkomplementa l-attivitajiet tal-Istati Membri fil-qasam tal-kundizzjonijiet tax-xogħol u tal-protezzjoni 

tal-ħaddiema f’każ li jintemmilhom il-kuntratt tal-impjieg. 

8. Il-pagi 

 

Il-pagi minimi b'livell adegwat jiżguraw standard tal-għajxien deċenti għall-ħaddiema 

u l-familji tagħhom u jikkontribwixxu biex tiġi indirizzata l-inċidenza tal-faqar fost 

dawk li jaħdmu. Kopertura wiesgħa tevita d-distorsjonijiet li jwasslu għal suq tax-

xogħol fuq żewġ livelli. L-evoluzzjoni prevedibbli tal-pagi hija importanti biex 

jinħoloq ambjent tan-negozju stabbli. Il-pagi minimi jridu jiġu ffissati f'livell li jħares 

il-prospetti tal-impjieg għall-persuni bi ftit kwalifiki u li jagħmilha konvenjenti għall-

persuni qiegħda u mhux attivi li jsibu impjieg. Iż-żamma tal-evoluzzjoni tal-pagi 

f'konformità mal-produttività kienet kruċjali għall-kompetittività, b'mod partikolari 

fiż-żona tal-euro.  

 
a. Kull impjieg għandu jkollu remunerazzjoni ekwa, b'mod li jippermetti standard tal-

għajxien deċenti. Il-pagi minimi għandhom jiġu ffissati permezz ta' mekkaniżmu 

trasparenti u prevedibbli b'mod li jissalvagwardja l-aċċess għall-impjieg u l-

motivazzjoni biex wieħed ifittex xogħol. Il-pagi għandhom jevolvu f'konformità 

mal-iżviluppi ta' produttività, b'konsultazzjoni mas-sħab soċjali u skont il-prattiki 

nazzjonali. 

 

 
9. Is-saħħa u s-sikurezza fuq ix-xogħol 

 

Tfaċċaw sfidi ġodda għas-saħħa u s-sikurezza fuq il-post tax-xogħol fid-dawl tar-

relazzjonijiet tax-xogħol anqas stabbli, ta' mudelli tax-xogħol ġodda u tat-tixjiħ tal-

forza tax-xogħol. L-iżgurar tal-protezzjoni tal-ħaddiema kollha kontra inċidenti u 

mard okkupazzjonali, irrispettivament mill-forma tal-impjieg u l-indirizzar taż-"żoni 

griżi", bħall-impjieg indipendenti "dipendenti" u "fittizju" li jwasslu għal 

stiwazzjonijiet ta' inċertezza legali, huma mod importanti biex jitnaqqsu l-prekarjetà, 

il-kostijiet soċjali u titjieb il-produttività tal-kumpaniji. It-tisħiħ tal-isforzi maħsuba 

għar-riintegrazzjoni u għar-riabilitazzjoni jirrikjedi impenn akbar ta' min iħaddem fit-

taħriġ mill-ġdid jew fl-adattament għall-post tax-xogħol. Madankollu, l-infurzar tal-

miżuri preventivi u rimedjali mill-intrapriżi żgħar għadu ta' piż. 

 
a. Għandu jiġi żgurat livell adegwat ta' protezzjoni mir-riskji kollha li jistgħu 

jitfaċċaw fuq il-post tax-xogħol, bl-appoġġ dovut għall-implimentazzjoni, b'mod 

partikolari fl-intrapriżi mikro u żgħar. 

 

L-Artikolu 31 tal-Karta tad-Drittijiet Fundamentali jistabbilixxi: Kull ħaddiem għandu d-dritt għal 

kundizzjonijiet tax-xogħol li jirrispettaw is-saħħa, is-sigurtà u d-dinjità tiegħu. 

L-Artikolu 153 tat-TFUE jistabbilixxi li l-Unjoni tista' tadotta direttivi li jistabbilixxu rekwiżiti minimi, 

kif ukoll issostni u tikkomplementa l-attivitajiet tal-Istati Membri għat-titjib tal-ambjent tax-xogħol 

sabiex jitħarsu s-saħħa u s-sigurtà tal-ħaddiema. 

10. Id-djalogu soċjali u l-involviment tal-ħaddiema  

 
Sabiex id-djalogu soċjali jiffunzjona sew, jinħtieġu sħab soċjali awtonomi u rappreżentattivi 

bil-kapaċitajiet li jilħqu ftehimiet kollettivi. Fid-dawl tat-tnaqqis f'termini tad-densità 

organizzattiva u tar-rappreżentattività, is-sħab soċjali jridu jkomplu jibnu l-kapaċitajiet 

tagħhom biex jieħdu sehem fi djalogu soċjali effettiv u li jiffunzjona sew. L-involviment tas-

sħab soċjali fil-livell tal-UE u f'dak nazzjonali huwa kruċjali biex it-tfassil u l-

implimentazzjoni tal-politiki ekonomiċi u soċjali jirnexxu, inkluż fl-isforzi biex jiġi 

ssalvagwardjat l-impjieg f'perjodi ta' tnaqqis fir-ritmu ekonomiku. Barra minn hekk, il-forom 

ġodda ta' organizzazzjoni tax-xogħol bħal fis-settur tas-servizzi u fl-ekonomija diġitali 

jwasslu biex l-involviment tal-ħaddiema ma jkunx uniformi u biex l-informazzjoni u l-

konsultazzjoni tagħhom isiru aktar kumplessi. 

 

a. Is-sħab soċjali għandhom jiġu kkonsultati fit-tfassil u fl-implimentazzjoni tal-

politiki soċjali u tal-impjieg. Dawn għandhom ikunu mħeġġa jiżviluppaw ftehimiet 

kollettivi fi kwistjonijiet rilevanti għalihom, jirrispettaw it-tradizzjonijiet nazzjonali, 

l-awtonomija u d-dritt tagħhom għal azzjoni kollettiva. 

 

b. Għandhom jiġu żgurati l-informazzjoni u l-konsultazzjoni f'waqthom għall-

ħaddiema kollha, inklużi dawk li jaħdmu b'mod diġitali u/jew li joperaw bejn il-

fruntieri, jew għar-rappreżentanti tagħhom, b'mod partikolari fil-każ ta' sensji 

kollettivi, trasferimenti, ristrutturar u fużjoni tal-intrapriżi. 

 

L-Artikolu 12 u l-Artikolu 27 tal-Karta tad-Drittijiet Fundamentali jistabbilixxu, rispettivament: Kull 

persuna għandha d-dritt għal-libertà ta' għaqda paċifika u għal-libertà ta' assoċjazzjoni f'kull livell, 

b'mod partikolari fil-qasam politiku, tat-trade unions, u ċiviku, li jimplika d-dritt ta' kull persuna li 

tifforma trade unions flimkien ma' oħrajn u li tissieħeb magħhom għall-protezzjoni tal-interessi tagħha. 

Il-ħaddiema jew ir-rappreżentanti tagħhom għandhom, fil-livelli xierqa, jkunu ggarantiti informazzjoni 

u konsultazzjoni fi żmien utli, fil-każijiet u skont il-kondizzjonijiet previsti mil-liġi tal-Unjoni u mil-

liġijiet u l-prattiċi nazzjonali. 

L-Artikolu 28 tal-Karta tad-Drittijiet Fundamentali jistabbilixxi: Il-ħaddiema u dawk li jħaddmu, jew l-

organizzazzjonijiet rispettivi tagħhom, għandhom, skont il-liġi tal-Unjoni u l-liġijiet u l-prattiċi 

nazzjonali, id-dritt li jinnegozjaw u li jikkonkludu ftehim kollettivi fil-livelli xierqa u, fil-każ ta' konflitti 

ta' interess, li jieħdu azzjoni kollettiva, inkluż l-istrajk, sabiex jiddefendu l-interessi tagħhom. 

L-Artikolu 151 tat-TFUE jistabbilixxi li l-Unjoni u l-Istati Membri għandu jkollhom bħala objettiv il-

promozzjoni tad-djalogu bejn min imexxi u l-ħaddiema. L-Artikolu 152 tat-TFUE jistipula li l-Unjoni 

tirrikonoxxi u tippromwovi r-rwol tas-sħab soċjali u għandha tiffaċilita d-djalogu bejniethom.  L-

Artikolu 153 tat-TFUE jistabbilixxi li l-Unjoni għandha tadotta rekwiżiti minimi, kif ukoll issostni u 

tikkomplementa l-attivitajiet tal-Istati Membri fil-qasam tal-informazzjoni u l-konsultazzjoni tal-

ħaddiema u r-rappreżentanza u d-difiża kollettiva tal-interessi tal-ħaddiema u s-sidien. L-Artikolu 154 

u l-Artikolu 155 tat-TFUE jagħtu rwol lit-tmexxija u lix-xogħol fil-proċess leġiżlattiv. 

KAPITOLU III: PROTEZZJONI SOĊJALI ADEGWATA U SOSTENIBBLI 

 

 
11. Is-servizzi u l-benefiċċji soċjali integrati 

 

F'xi każijiet, l-għadd ta' benefiċċji u servizzi, aġenziji, u proċeduri ta' applikazzjoni 

jagħmluha diffiċli għall-persuni biex jiksbu aċċess għall-appoġġ kollu li jeħtieġu. In-

nuqqas ta' benefiċċji u servizzi integrati jnaqqas ukoll l-effikaċja tagħhom fl-

indirizzar tal-faqar, kif ukoll fl-appoġġ għall-integrazzjoni soċjali u tas-suq tax-

xogħol. Is-sigriet ta' appoġġ effettiv huwa l-allinjament tat-tliet elementi tal-benefiċċji 

soċjali, tal-appoġġ attiv u tas-servizzi soċjali. Dan l-allinjament għandu jikkonċerna l-

eliġibbiltà u l-kopertura, l-offerti kkoordinati ta' appoġġ u ż-żamma ta' ċerti 

intitolamenti meta wieħed jerġa' lura fid-dinja tax-xogħol, kemm bħala impjegat kif 

ukoll bħala ħaddiem għal rasu. L-integrazzjoni aħjar tas-servizzi u tal-benefiċċji tista' 

ttejjeb il-kosteffettività tal-protezzjoni soċjali. 

 
a. Is-servizzi u l-benefiċċji tal-protezzjoni soċjali għandhom jiġu integrati sa fejn hu 

possibbli sabiex jissaħħu l-konsistenza u l-effikaċja tal-miżuri u tkun appoġġata l-

integrazzjoni soċjali u tas-suq tax-xogħol. 

 

L-Artikolu 34 tal-Karta tad-Drittijiet Fundamentali jistabbilixxi: L-Unjoni tirrikonoxxi u tirrispetta d-

dritt għal benefiċċji ta' sigurtà soċjali u servizzi soċjali. 

L-Artikolu 151 tat-TFUE jistabbilixxi li l-Unjoni u l-Istati Membri għandu jkollhom bħala objettivi l-

protezzjoni soċjali xierqa u l-ġlieda kontra l-esklużjoni. L-Artikolu 153 tat-TFUE jistabbilixxi li l-

Unjoni għandha ssostni u tikkomplementa l-attivitajiet tal-Istati Membri fl-oqsma tas-sigurtà soċjali u 

tal-protezzjoni soċjali tal-ħaddiema, il-modernizzazzjoni tas-sistemi ta' protezzjoni soċjali u l-

integrazzjoni tal-persuni fis-suq tax-xogħol. 

 

12. Il-kura tas-saħħa u l-benefiċċji tal-mard 

 

It-tixjiħ tal-popolazzjoni u l-ispejjeż għolja tat-trattamenti qegħdin jitfgħu pressjoni 

akbar fuq is-sostenibbiltà finanzjarja tas-sistemi tas-saħħa u l-abbiltà li tiġi pprovduta 

kura tas-saħħa adegwata għal kulħadd. L-ispiża għolja tat-trattament marbuta mad-

dħul, jew il-perjodi ta' stennija twal wisq instabu li kienu fatturi determinanti fl-

impossibbiltà tal-aċċess għall-kura medika. Sabiex jiġi żgurat l-aċċess universali għal 

kura ta' kwalità għolja filwaqt li tiġi ggarantita s-sostenibbiltà finanzjarja tas-sistemi 

tal-kura tas-saħħa, jiġi mħeġġeġ l-għoti kosteffettiv tal-kura, u jiġu inkoraġġuti l-

promozzjoni tas-saħħa u l-prevenzjoni tal-mard, jeħtieġ li jiżdiedu l-isforzi biex 

jitjiebu r-reżiljenza, l-effiċjenza u l-effikaċja tas-sistemi tas-saħħa, u dan jista' jtejjeb 

l-abbiltà tas-sistemi tal-kura tas-saħħa li taffaċċja l-isfidi. L-għoti ta' aċċess universali 

għall-kura tas-saħħa u l-indirizzar tal-inugwaljanzi fis-settur tas-saħħa se jsaħħu l-

koeżjoni soċjali u jtejbu l-eżiti ekonomiċi.  

L-arranġamenti għall-benefiċċji tal-mard u/jew għal-liv bi ħlas minħabba mard 

ivarjaw konsiderevolment fejn għandhom x'jaqsmu l-jiem ta' stennija, it-tul ta' żmien, 

il-livelli ta' sostituzzjoni u l-mekkaniżmi ta' kontroll. L-iżgurar ta' livell minimu 

adegwat ta' sostituzzjoni għall-benefiċċji tal-mard u l-inkoraġġiment tar-riabilitazzjoni 

u tar-riintegrazzjoni filwaqt li, fl-istess ħin, tinżamm is-sostenibbiltà finanzjarja ta' 

dawn l-iskemi, għadhom sfida. 

 

a. Kulħadd għandu jkollu aċċess f'waqtu għal kura tas-saħħa preventiva u 

kurattiva ta' kwalità tajba, u l-bżonn ta' kura tas-saħħa ma għandux iwassal 

għal faqar jew pressjoni finanzjarja.  

 

b. Is-sistemi tal-kura tas-saħħa għandhom iħeġġu l-għoti ta' kura kosteffikaċi, 

isaħħu l-promozzjoni tas-saħħa u l-prevenzjoni tal-mard, sabiex titjieb ir-

reżiljenza tas-sistemi tal-kura tas-saħħa u s-sostenibbiltà finanzjarja tagħhom. 

 
c. Għandu jiġi żgurat liv minħabba mard bi ħlas adegwat tul il-perjodi ta' mard 

lill-ħaddiema kollha, irrispettivament mit-tip ta' kuntratt; għandha titħeġġeġ 

il-parteċipazzjoni tal-ħaddiema għal rashom fl-iskemi tal-assigurazzjoni. 

Għandhom jitħeġġu r-riintegrazzjoni u r-riabilitazzjoni effettivi għal ritorn 

rapidu lejn id-dinja tax-xogħol. 

 

 

L-Artikolu 35 tal-Karta tad-Drittijiet Fundamentali jistabbilixxi: Kull persuna għandha d-dritt ta' 

aċċess għal kura preventiva tas-saħħa u d-dritt li tgawdi minn kura medika skond il-kondizzjonijiet 

stabbiliti mil-liġijiet u l-prattiċi nazzjonali. Għandu jiġi żgurat livell għoli ta' protezzjoni tas-saħħa tal-

bniedem fid-definizzjoni u fl-implimentazzjoni tal-linji ta' politika u l-attivitajiet kollha tal-Unjoni. L-

Artikolu 34 tal-Karta tad-Drittijiet Fundamentali jistabbilixxi: L-Unjoni tirrikonoxxi u tirrispetta d-dritt 

għal benefiċċji ta' sigurtà soċjali... f'każijiet bħalma huma...il-mard. 

L-Artikolu 151 tat-TFUE jistabbilixxi li l-Unjoni u l-Istati Membri għandu jkollhom bħala objettivi l-

protezzjoni soċjali xierqa. L-Artikolu 153 tat-TFUE jistabbilixxi li l-Unjoni għandha ssostni u 

tikkomplementa l-attivitajiet tal-Istati Membri fis-sigurtà soċjali u tal-protezzjoni soċjali tal-ħaddiema 

u l-modernizzazzjoni tas-sistemi ta' protezzjoni soċjali. 

L-Artikolu 168 tat-TFUE jistabbilixxi li l-livell għoli ta' ħarsien tas-saħħa fiżika u mentali għandu jkun 

assigurat fid-definizzjoni u fl-implimentazzjoni tal-istrateġiji u tal-attivitajiet kollha tal-Unjoni.  

 
 

13. Il-pensjonijiet  

 

Iż-żieda fil-lonġevità u t-tnaqqis fil-popolazzjoni fl-età tax-xogħol joħolqu sfida 

doppja biex tiġi żgurata s-sostenibbiltà finanzjarja tal-pensjonijiet u jkun jista' jiġi 

pprovdut introjtu adegwat meta wieħed jirtira. Ir-rabta bejn l-età statutorja għall-

istennija tal-ħajja u t-tnaqqis tad-diskrepanza bejn l-età statutorja u dik effettiva tal-

irtirar billi jiġi evitat l-irtirar bikri mid-dinja tax-xogħol, huma fatturi importanti biex 

tiġi rrikonċiljata s-sostenibbiltà fit-tul tal-finanzi pubbliċi filwaqt li tinżamm il-

korrettezza interġenerazzjonali.  

L-inadegwatezza tal-pensjonijiet hija sfida addizzjonali f'bosta Stati Membri. F'bosta 

pajjiżi teżisti wkoll diskrepanza kbira fil-pensjonijiet bejn is-sessi, fejn il-qligħ aktar 

baxx u l-interruzzjonijiet fil-karriera tan-nisa jwasslu għal kontribuzzjonijiet tal-

pensjoni aktar baxxi, u finalment għal intitolamenti tal-pensjoni aktar baxxi.  

Il-ħaddiema għal rashom u dawk li jinsabu f'impjiegi atipiċi jesperjenzaw ukoll riskji 

ogħla marbuta mal-adegwatezza tal-pensjonijiet u inqas kopertura tal-pensjonijiet 

okkupazzjonali. 
 

a. Il-pensjonijiet għandhom jiżguraw li kulħadd ikollu standard tal-għajxien deċenti 

fl-età tal-irtirar. Għandhom jittieħdu miżuri biex tiġi indirizzata d-diskrepanza fil-

pensjonijiet bejn is-sessi, pereżempju billi l-perjodi ta' kura jiġu rikonoxxuti b'mod 

adegwat. Skont l-ispeċifiċitajiet nazzjonali, għandha titħeġġeġ il-parteċipazzjoni 

tal-ħaddiema għal rashom fl-iskemi tal-pensjoni. 

 

b. Is-sistemi tal-pensjoni għandhom jagħmlu ħilithom biex jissalvagwardjaw is-

sostenibbiltà u l-adegwatezza futura tal-pensjonijiet billi tiġi żgurata bażi tal-

kontribuzzjoni wiesgħa, billi l-età statutorja tal-irtirar tkun marbuta mal-istennija 

tal-ħajja u billi titneħħa d-diskrepanza bejn l-età statutorja u dik effettiva tal-irtirar 

billi jiġi evitat l-irtirar bikri mid-dinja tax-xogħol. 

 

L-Artikolu 34 tal-Karta tad-Drittijiet Fundamentali jistabbilixxi li: L-Unjoni tirrikonoxxi u tirrispetta d-

dritt għal benefiċċji ta' sigurtà soċjali ....f'każijiet bħalma huma ....l-anzjanità, [u]... d-dritt għal 

għajnuna soċjali ...għal dawk kollha li huma neqsin minn riżorsi suffiċjenti. 

L-Artikolu 151 tat-TFUE jistabbilixxi li l-Unjoni u l-Istati Membri għandu jkollhom bħala objettiv il-

protezzjoni soċjali xierqa u l-ġlieda kontra l-esklużjoni. L-Artikolu 153 jistabbilixxi li l-Unjoni 

għandha ssostni u tikkomplementa l-attivitajiet tal-Istati Membri fl-oqsma tas-sigurtà soċjali u tal-

protezzjoni soċjali tal-ħaddiema, tal-ġlieda kontra l-esklużjoni soċjali, u tal-modernizzazzjoni tas-

sistemi ta' protezzjoni soċjali. 

 

 
14. Il-benefiċċji tal-qgħad 

 

Sistema effettiva tal-benefiċċji tal-qgħad jirnexxilha taġevola t-tfittix ta' impjieg u 

ttejjeb it-tlaqqigħ tal-ħiliet, u tipprovdi sigurtà ekonomika matul il-perjodi ta' qgħad, 

tipprevjeni l-faqar u tippermetti l-istabbilizzazzjoni awtomatika f'perjodi ta' tnaqqis 

fir-ritmu ekonomiku. F'ċerti każijiet il-kopertura tal-benefiċċji tal-qgħad hija baxxa 

ħafna minħabba r-rekwiżiti stretti tal-eliġibbiltà. It-tul ta' żmien tal-benefiċċji f'ċerti 

Stati Membri, kif ukoll l-infurzar tal-kundizzjonijiet għat-tfittix ta' impjieg u għall-

parteċipazzjoni fl-appoġġ attiv huma ta' tħassib.  
 

a. L-azzjoni ta' appoġġ għall-persuni qiegħda għandha tinkludi r-rekwiżit għat-tfittix 

attiv ta' impjieg u parteċipazzjoni f'miżuri attivi ta' appoġġ flimkien ma' benefiċċji 

tal-qgħad adegwati. It-tul ta' żmien tal-benefiċċji għandu jippermetti żmien 

biżżejjed għat-tfittix ta' impjieg filwaqt li jżomm l-inċentivi għal ritorn rapidu lejn 

id-dinja tax-xogħol
2
. 

 

L-Artikolu 34 tal-Karta tad-Drittijiet Fundamentali jistabbilixxi: L-Unjoni tirrikonoxxi u tirrispetta d-

dritt għal benefiċċji ta' sigurtà soċjali ... fil-każ ta' telf tax-xogħol... 

 

L-Artikolu 151 tat-TFUE jistabbilixxi li l-Unjoni u l-Istati Membri għandu jkollhom bħala objettivi l-

protezzjoni soċjali xierqa u l-ġlieda kontra l-esklużjoni. L-Artikolu 153 jistabbilixxi li l-Unjoni 

għandha ssostni u tikkomplementa l-attivitajiet tal-Istati Membri fl-oqsma tas-sigurtà soċjali u tal-

protezzjoni soċjali tal-ħaddiema, tal-ġlieda kontra l-esklużjoni soċjali, u tal-modernizzazzjoni tas-

sistemi ta' protezzjoni soċjali. 

 

 

 
15. L-introjtu minimu 

 

L-introjtu minimu għall-persuni li jinsabu f'kundizzjonijet ta' faqar jew f'riskju ta' faqar u li 

ma għandhomx mezz ieħor ta' sussistenza, huwa pprovdut fil-biċċa l-kbira tal-Istati Membri, 

iżda mhux kollha. Madankollu, l-isfidi attwali jinkludu l-inadegwatezza tal-livelli tal-

benefiċċji li jagħmluha impossibbli għall-benefiċjarji li jevitaw il-faqar, il-kopertura baxxa, u 

n-nuqqas ta' ksib tas-sostenn għall-introjtu minimu minħabba l-kumplessità fl-aċċess għal 

dawn l-arranġamenti. Għal dawk li huma fl-età tax-xogħol, in-nuqqas ta' kuntatt mas-servizzi 

ta' appoġġ attiv u mas-servizzi soċjali, kif ukoll il-fatt li l-benefiċċji ma jonqsux gradwalment 

malli wieħed jerġa' lura fid-dinja tax-xogħol, jistgħu jwasslu għal dipendenza fuq il-benefiċċji 

u diżinċentivi għax-xogħol. Is-sigurtà tal-introjtu ma tkoprix biżżejjed dawk li jeżawrixxu l-

benefiċċji tal-qgħad tagħhom, b'koordinazzjoni dgħajfa bejn il-benefiċċji tal-qgħad u dawk 

tal-introjtu minimu. Fil-biċċa l-kbira tal-Istati Membri, id-dispożizzjonijiet dwar l-introjtu 

minimu għall-anzjani mhumiex biżżejjed biex jgħinu lil dawk mingħajr ebda riżorsa oħra 

joħroġu mill-faqar. 

 

a. Għandhom jiġu żgurati benefiċċji adegwati tal-introjtu minimu għal dawk 

mingħajr riżorsi suffiċjenti għal standard tal-għajxien deċenti. Għal dawk fl-età 

tax-xogħol, dawn il-benefiċċji għandhom jinkludu r-rekwiżiti għall-parteċipazzjoni 

fl-appoġġ attiv biex iħeġġu l-integrazzjoni jew ir-riintegrazzjoni fis-suq tax-xogħol.  

 

L-Artikolu 34 tal-Karta tad-Drittijiet Fundamentali jistabbilixxi: Sabiex jiġu miġġielda l-esklużjoni 

soċjali u l-faqar, l-Unjoni tirrikonoxxi u tirrispetta d-dritt għal għajnuna soċjali u għal għajnuna għall-

akkomodazzjoni sabiex tiżgura l-eżistenza dinjituża għal dawk kollha li huma neqsin minn riżorsi 

suffiċjenti. 

L-Artikolu 151 tat-TFUE jistabbilixxi li l-Unjoni u l-Istati Membri għandu jkollhom bħala objettiv il-

ġlieda kontra l-esklużjoni.  

L-Artikolu 153 tat-TFUE jistabbilixxi li l-Unjoni għandha ssostni u tikkomplementa l-attivitajiet tal-

Istati Membri fil-ġlieda kontra l-esklużjoni soċjali u l-integrazzjoni tal-persuni fis-suq tax-xogħol. 

 

                                                 
2 Kif stabbilit fil-Prinċipju 3 hawn fuq. 

16. Id-diżabilità  

 

Il-persuni b'diżabilità jinsabu f'riskju ferm ogħla ta' faqar u esklużjoni soċjali meta 

mqabbla mal-popolazzjoni ġenerali. Dawn iħabbtu wiċċhom ma' nuqqas ta' 

aċċessibbiltà adegwata fuq il-post tax-xogħol, diskriminazzjoni u diżinċentivi ta' 

natura fiskali. It-tfassil tal-benefiċċji tal-qgħad jista' jwassal għal dipendenza fuq il-

benefiċċji, pereżempju meta l-benefiċċji jitneħħew għal kollox ladarba l-persuna 

(terġa') tidħol fid-dinja tax-xogħol. Id-disponibbiltà tas-servizzi ta' appoġġ tista' 

taffettwa wkoll il-kapaċità li wieħed jipparteċipa fid-dinja tax-xogħol u tal-komunità.  

 
a. Għandhom jiġu żgurati servizzi ta' sostenn u sigurtà tal-introjtu bażika għall-

persuni b'diżabilità, b'mod li jippermettilhom standard tal-għajxien deċenti.  Il-

kundizzjonijiet marbuta ma' dawn il-benefiċċji ma għandhomx joħolqu ostakli 

għall-impjieg.  
 

 

 

L-Artikolu 26 tal-Karta tad-Drittijiet Fundamentali jistabbilixxi: L-Unjoni tirrikonoxxi u tirrispetta d-

drittijiet tal-persuni diżabbli li jibbenefikaw minn miżuri intiżi sabiex jiżguraw l-indipendenza, l-

integrazzjoni soċjali u professjonali tagħhom, u l-parteċipazzjoni tagħhom fil-ħajja tal-komunità. 

L-Artikolu 151 tat-TFUE jistabbilixxi li l-Unjoni u l-Istati Membri għandu jkollhom bħala objettivi l-

protezzjoni soċjali xierqa u l-ġlieda kontra l-esklużjoni. L-Artikolu 153 jistabbilixxi li l-Unjoni 

għandha ssostni u tikkomplementa l-attivitajiet tal-Istati Membri fl-oqsma tas-sigurtà soċjali u tal-

protezzjoni soċjali tal-ħaddiema, tal-ġlieda kontra l-esklużjoni soċjali, u tal-modernizzazzjoni tas-

sistemi ta' protezzjoni soċjali. 

 
17. Il-kura fit-tul 

 

It-tixjiħ tal-popolazzjoni, l-istrutturi tal-familja dejjem jinbidlu u ż-żieda fil-

parteċipazzjoni tan-nisa fis-suq tax-xogħol kollha jikkontribwixxu għaż-żieda fid-

domanda għal servizzi ta' kura fit-tul. Dawk li jieħdu ħsieb tal-familjari, normalment 

in-nisa, ħafna drabi jirrimedjaw għan-nuqqas ta' servizzi ta' kura istituzzjonali, mhux 

disponibbli jew li jiswew ħafna. Il-kura domiċiljari formali, għalkemm hija ppreferuta 

minn ħafna benefiċjarji u membri tal-familja, għadha mhijiex żviluppata biżżejjed, u 

b'hekk il-kura informali ta' spiss tkun l-unika alternattiva għal ħafna familji, u toħloq 

piż finanzjarju kbir għal dawk milquta. Għaldaqstant, l-iżgurar tal-aċċess għal servizzi 

adegwati ta' kura fit-tul, filwaqt li jiggarantixxi s-sostenibbiltà finanzjarja tas-sistemi 

tal-kura fit-tul, jirrikejdi sforzi akbar biex jitjiebu l-għoti u l-finanzjament tal-kura fit-

tul. 

 
a. Għandu jiġi żgurat l-aċċess għal servizzi ta' kwalità u affordabbli ta' kura fit-tul, 

inkluża l-kura domiċiljari, ipprovduta minn professjonisti bil-kwalifiki xierqa 

b. L-għoti u l-finanzjament ta' servizzi ta' kura fit-tul għandhom jissaħħu u jitjiebu 

sabiex jiġi żgurat l-aċċess għal kura adegwata b'mod finanzjarjament sostenibbli. 

 

 

L-Artikolu 34 tal-Karta tad-Drittijiet Fundamentali jistabbilixxi: L-Unjoni tirrikonoxxi u tirrispetta d-

dritt għal benefiċċji ta' sigurtà soċjali u servizzi soċjali li jipprovdu protezzjoni f'każijiet bħalma huma 

... id-dipendenza. 

L-Artikolu 151 tat-TFUE jistabbilixxi li l-Unjoni u l-Istati Membri għandu jkollhom bħala objettivi l-

protezzjoni soċjali xierqa. L-Artikolu 153 tat-TFUE jistabbilixxi li l-Unjoni għandha ssostni u 

tikkomplementa l-attivitajiet tal-Istati Membri fis-sigurtà soċjali u tal-protezzjoni soċjali tal-ħaddiema 

u l-modernizzazzjoni tas-sistemi ta' protezzjoni soċjali. 

 

 

18. L-indukrar tat-tfal 

 

Is-servizzi għall-indukrar tat-tfal itejbu l-iżvilupp konjittiv u soċjali tat-tfal, 

speċjalment dawk li jgħixu f'familji żvantaġġati, u jsaħħu l-prospetti edukattivi u tas-

suq tax-xogħol aktar tard matul il-ħajja. L-indukrar formali tat-tfal huwa wkoll 

għodda prinċipali biex jinħoloq bilanċ bejn ix-xogħol u l-ħajja privata u jitħeġġeġ l-

impjieg tal-ġenituri, speċjalment għan-nisa. Madankollu, il-limitazzjoni tad-

disponibbiltà, tal-aċċess, tal-affordabilità u tal-kwalità tibqa' l-akbar ostaklu u xxekkel 

l-iżvilupp tat-tfal. L-aċċess tat-tfal minn kuntesti żvantaġġati għal dawn is-servizzi 

jibqa' wkoll ta' sfida. 

 
a. L-aċċess għal servizz ta' kwalità u affordabbli għall-indukrar tat-tfal, mogħti minn 

professjonisti bi kwalifiki xierqa, għandu jiġu żgurat għat-tfal kollha.  

 

b. Għandhom jittieħdu miżuri fi stadju bikri u għandhom jiġu adottati approċċi 

preventivi sabiex jiġi indirizzat il-faqar fost it-tfal, inklużi miżuri speċifiċi biex 

titħeġġeġ l-attendenza ta' tfal b'kuntesti żvantaġġati. 

 

L-Artikolu 24 tal-Karta tad-Drittijiet Fundamentali jistabbilixxi: It-tfal għandhom id-dritt għall-

protezzjoni u għall-kura meħtieġa għall-ġid tagħhom. 

L-Artikolu 151 tat-TFUE jistabbilixxi li l-Unjoni u l-Istati Membri għandu jkollhom bħala objettivi l-

protezzjoni soċjali xierqa. L-Artikolu 153 tat-TFUE jistabbilixxi li l-Unjoni għandha ssostni u 

tikkomplementa l-attivitajiet tal-Istati Membri fis-sigurtà soċjali u tal-protezzjoni soċjali tal-ħaddiema, 

fil-ġlieda kontra l-esklużjoni soċjali, u fil-modernizzazzjoni tas-sistemi ta' protezzjoni soċjali. 

19. L-abitazzjoni 

 

In-nuqqas ta' abitazzjoni adegwata u l-insigurtá tal-abitazzjoni għadhom iqajmu 

tħassib kbir fl-UE, u jwasslu għal teħid ta' riskji finanzjarji akbar, evizzjonijiet, 

arretrati fil-ħlasijiet tal-kera u tal-ipoteka, u f'xi każijiet estremi l-persuni jisfaw 

mingħajr dar. Ir-restrizzjonijiet tal-offerta fis-settur tal-abitazzjoni u d-distorsjonijiet 

fis-suq tal-kiri qed jikkontribwixxu għan-nuqqas ta' disponibbiltà. In-nuqqas ta' 

abitazzjoni adegwata jibqa' wkoll ta' ostaklu għall-mobilità tal-forza tax-xogħol, 

għall-istabbiliment taż-żgħażagħ fis-suq tax-xogħol u biex wieħed jissodisfa l-

pjanijiet tal-ħajja u l-għajxien indipendenti.  

 
a. Għandu jingħata aċċess għal abitazzjoni soċjali jew għall-għajnuna għall-

abitazzjoni lil dawk fil-bżonn. Għandha tiġi żgurata l-protezzjoni kontra l-evizzjoni 

ta' persuni vulnerabbli, u għandu jingħata appoġġ lil familji b'introjtu baxx u 

medju biex ikollhom aċċess għal proprjetà tal-abitazzjoni. 

 

b. Għandu jingħata kenn lill-persuni mingħajr dar u għandu jkun hemm kollegament 

ma' servizzi soċjali oħra sabiex tiġi promossa l-integrazzjoni soċjali. 

 

L-Artikolu 34 tal-Karta tad-Drittijiet Fundamentali jistabbilixxi: Sabiex jiġu miġġielda l-esklużjoni 

soċjali u l-faqar, l-Unjoni tirrikonoxxi u tirrispetta d-dritt għal ... għajnuna għall-akkomodazzjoni 

sabiex tiżgura l-eżistenza dinjituża għal dawk kollha li huma neqsin minn riżorsi suffiċjenti... 

 

L-Artikolu 151 tat-TFUE jistabbilixxi li l-Unjoni u l-Istati Membri għandu jkollhom bħala objettiv il-

ġlieda kontra l-esklużjoni. L-Artikolu 153 tat-TFUE jistabbilixxi li l-Unjoni għandha ssostni u 

tikkomplementa l-attivitajiet tal-Istati Membri fil-ġlieda kontra l-esklużjoni soċjali. 

 
20. L-aċċess għas-servizzi essenzjali 

 

Is-servizzi essenzjali, bħall-komunikazzjoni elettronika, it-trasport, l-enerġija (bħall-

elettriku u t-tisħin) u s-servizzi finanzjarji (bħal kontijiet bankarji), li jiżguraw l-

inklużjoni soċjali sħiħa tal-persuni fis-soċjetà, kif ukoll jiżguraw l-opportunitajiet 

indaqs fl-aċċess għad-dinja tax-xogħol, mhumiex dejjem disponibbli jew aċċessibbli 

għal kull min għandu bżonnhom. L-ostakli għall-aċċess jinkludu l-affordabilità, in-

nuqqas ta' infrastruttura, jew in-nuqqas li jintlaħqu r-rekwiżiti ta' aċċessibbiltà għal 

persuni b'diżabilità. 
 

a. L-aċċess affordabbli għal servizzi essenzjali, inklużi l-komunikazzjoni elettronika, 

l-enerġija, it-trasport u s-servizzi finanzjarji, għandu jiġi żgurat għal kulħadd. 

Miżuri ta' appoġġ għall-aċċess għal dawk is-servizzi għandhom jitqiegħdu għad-

dispożizzjoni ta' dawk fil-bżonn.  

 

L-Artikolu 151 tat-TFUE jistabbilixxi li l-Unjoni u l-Istati Membri għandu jkollhom bħala objettiv il-

protezzjoni soċjali xierqa u l-ġlieda kontra l-esklużjoni. 

